
ЦеберагӀи

ХӀурматияв цӀалдолев!

Дуца кодобе босараб тӀехьалда цӀар буго «Инжил».

«Инжил» ккола Библиялъул – жугьутӀазул ва христианазул Хирияб ТӀехьалъул – цо бутӀа. Гьеб ккола азарго гӀанасеб мацӀалде буссинабурабги дуниялалда бищунго гӀемерал гӀадамаз цӀалулебги тӀехь. Гьелъ кӀудияб асар гьабуна гӀемерал халкъазул рухӀияб ва культурияб гӀумруялъе. Гьанже дуе рес щун буго гьеб магӀарул мацӀалда цӀализе.

Библия ккола азаргоялдаса цӀикӀкӀун соназ хъварал некӀсиял тӀахьал цолъизарун лъугьараб тӀехь. Гьеб гӀуцӀун буго кӀиго кӀудияб бутӀаялдасан. ТӀоцебесеб бутӀаялда – «НекӀсияб КъотӀиялда» – бицунеб буго Аллагьас дуниялги инсанги рижараб куцалъул, аварагзаби ритӀун, жиндирго рагӀи халкъалъе Гьес загьир гьабураб куцалъул, Аллагь цо вукӀиналда тӀоцебе божараб халкълъун лъугьараб жугьутӀ халкъалъухъе Муса аварагасдалъун Аллагьас Къанун рещтӀинабиялъулги хӀакъалъулъ. Гьеб киналъулго хӀакъалъулъ «НекӀсияб КъотӀиялда» бугеб щуго тӀехьалда Тавратилан абула.

«НекӀсияб КъотӀиялъул» хадусел тӀухьдузда бицунеб буго Къануналъул амруязе гӀадамал чанцӀулго хилиплъиялъул. Гьел битӀараб нухде ккезаризе Аллагьас гӀадамазухъе аварагзаби ритӀана, амма гӀемерисел божичӀо аварагзабазул рагӀуда. Муса аварагги гьоркьов ккун, Аллагьасда ва иман лъураб халкъалда гьоркьоб гьабун букӀараб КъотӀи хвезабулаан гьез. Аварагзабаз гӀадамазда бицунеб букӀана иман лъуразулгун Аллагьас ЦӀияб КъотӀи гьабулеб заман бачӀине бугин ва гӀадамазухъе цӀакъго кӀудияв авараг ва абадияв парччахӀ – МасихӀ – витӀизе вугин.

КӀиабилеб бутӀаялда – «Инжилалда» – христианаз абула «ЦӀияб КъотӀийилан». Гьеб хъван буго грек мацӀалда. «Инжилалда» рехсон ругел лъугьа-бахъинал ккана кӀиазарго соналъ цере. Доб мехалда Рималъул империялъул кверщаликь букӀараб Палестинаялда гьавуна ГӀиса МасихӀ. Гьенир рукӀарал жугьутӀаз цӀунана жидерго умумузул динги гӀадаталги. Гьел божулаан, аварагзабаз цебеккунго бицухъе, Аллагьас гьезухъе МасихӀ витӀизе вукӀиналда ва, чияр кверщелалдаса жалги хвасар гьарун, МасихӀ парччахӀлъун лъугьине вукӀиналда. Амма ГӀиса дуниялалде вачӀиналъул букӀана жеги тӀадегӀанаб мурад – мунагьалъулги хвалилги кверщелалдаса гӀалам хвасар гьаби.

«Инжилалде» гьоркьобе уна 27 тӀехь. ТӀоцебесеб ункъо тӀехьалда цӀар буго «Рохалил хабар». Гьел тӀухьдуз бицунеб буго ГӀисал гӀумруялъулги, гьесул муридазулги тушбабазулги, гӀадамазе гьес гьарурал насихӀатазулги, рихьизарурал мугӀжизатазулги, гьев хвеялъулги ва хваралъуса вахъиналъулги хӀакъалъулъ. Гьаб ункъабго тӀехь хъван буго ГӀисал ункъо муридас – Матфейица, Маркица, Лукаца ва Иоанница. Гьел рукӀана гьеб кинабго жидер беразда бихьарал яги бихьараз бицунеб рагӀарал гӀадамал. «Рохалил хабаралъул» ункъабго тӀехьалда батӀи-батӀияб рахъалдасан бицунеб буго ГӀисал гӀумруялъул хӀакъалъулъ. Цо-цо бакӀалда дандеккола ункъазго хъвараб жо, цо-цо бакӀаздайин абуни цоялъ цояб камиллъизабула.

Хваралъуса вахъинавун ГӀиса зобалазде восун аралдаса хадуб гьесул муридазул букӀараб гӀумруялъул бицунеб буго «Чапарзабазул ишал» абураб тӀехьалда. Гьеб хъвана цо «Рохалил хабаралъулги» авторлъун кколев Лукаца. Гьев вукӀана тӀехьалда рехсарал гӀемерисел лъугьа-бахъинал жиндир беразда рихьарав ва гьезулъ гӀахьаллъарав чи. «Чапарзабазул ишал» абураб тӀехьалда аслияб къагӀидаялъ бицунеб буго ГӀисал чапарзаби Пётрил ва Павелил хӀакъалъулъ. Бищунго цӀикӀкӀун гьев кӀиясго хӀаракат бахъана ГӀисал хӀакъалъулъ хабар тӀибитӀизабизе, гьесул хӀалкӀолъиялдалъун гьез рихьизаруна гӀемерал мугӀжизатал.

ГӀисаде иман лъуразухъе чапарзабаз кагътал хъвана, ГӀисаца бицунеб букӀараб гьезда бичӀчӀизабун, Аллагьасде руссарал гӀадамал кин хьвадизе кколелали насихӀатал гьарун. Нахъе цӀунун хутӀун бугеб гьединаб къоло цо кагъат «Инжилалъул» тӀехьалда лъун буго. «Чапарзабазул ишал» абураб тӀехьалъги гьел кагътазги нилъеда бицуна тӀоцере ГӀисада нахърилълъарал, доб заманаялда жидер хӀакъалъулъ христианалин абизе байбихьарал, гӀадамазул гӀумру кинаб букӀарабали.

«Инжилалъул» ахирисеб, къоло анкьабилеб, тӀехь ккола «Иоанние Аллагьас загьир гьарурал ишал». Гьеб тӀехьалда бицунеб буго дуниял ахирлъараб мехалда ккезе бугебщиналъул хӀакъалъулъ.

КӀиазарго соналъ цебего хъвараб «Инжилалда» ратула гьанжесеб гӀелалъул гӀадамазда ричӀчӀуларел бакӀал, жеги рагӀичӀел калимаби. Гьединлъидал тӀехьалъул ахиралда кьун буго ричӀчӀизе захӀматал рагӀабазе баян. ЦӀалдолесда гьенирго ратила тӀехьалда рицарал аслиял лъугьа-бахъинал ккарал бакӀазул картаби.

ЦӀализе бокьараб бакӀ батизе бигьалъиялъе Библиялъул текст ХIII гӀасруялда бутӀрузде бикьун букӀана, ХVI гӀасруялда щибаб бетӀер аятазде бикьун, гьезие номерал кьуна. МагӀарул цӀалдолезе бигьалъиялъе гӀисинал бутӀрул ратӀа гьарун, гьезиеги цӀарал кьун руго.



Библия таржама гьабиялъул институталъ 1996 соналда магӀарул мацӀалда басмаялде бахъана «Инжилалъул» цо бутӀалъун кколеб «Маркица бицараб Рохалил хабар». 2000 соналда цӀалдолезухъе щвана цоги тӀехь, гьелда жанир руго «Лукаца бицараб Рохалил хабар» ва «Чапарзабазул ишал». 2005 соналда бахъана «Сулайман аварагасул гӀакъилал рагӀаби» абураб тӀехьги. Гьеб ккола «НекӀсияб КъотӀиялъул» цо бутӀа.

«Инжил» таржама гьабиялъул иш рагӀалде бахъана Библия таржама гьабиялъул институталъул хӀалтӀухъабазулги, Библиялъул цолъарал обществабазул ва Дагъистаналъул гӀалимзабазулги гӀахьалаб хӀаракатчилъиялдалъун. Таржамаялда тӀад гьел хӀалтӀана 1990 – 2007 соназда. Гьаниб баркала кьезе бокьун буго гьаб тӀехь магӀарул мацӀалде буссинабиялъе квербакъи гьабураб Россиялъул гӀелмабазул академиялъул Дагъистаналъул гӀелмияб централъул МацӀалъул, литератураялъул ва искусствоялъул институталъе.

ТӀехь басмаялде бахъаразул хьул буго гьаб таржамаялъ магӀарул халкъалъул рухӀияб гӀумруялда жаниб цо бегьулеб бакӀ кквелин.

Библия таржама гьабиялъул институталъ авар мацӀалда басмаялде бахъизе хӀадур гьабулеб буго Библиялъул тӀоцебесеб тӀехь – «Байбихьи».



Библия таржама гьабиялъул институт

ЦеберагӀи


Фессалоникиязухъе Павелил тӀоцебесеб кагъат

Греказул Македония вилаяталъул Фессалоника шагьаралда (гьанжесеб Салоники) жинцаго гӀуцӀараб иман лъуразул жамагӀаталде гӀага-шагарго 50-абилел соназда кӀиго кагъат хъван буго Павел чапарас.

ТӀоцебесеб кагътида Павелица гьезие насихӀат гьабулеб буго Къиямасеб Къоялъул ва гьеб гӀагарлъараб мехалъ ккезе ругел ишазул, хварал тӀаде рахъинаризе рукӀиналъул хӀакъалъулъ. Гьес малъулеб буго дугӀаби гӀемерлъизарейин, сабру цӀикӀкӀинабейин. Дуниял ахирлъизехъин бугилан тӀатӀала квералги лъун чӀогейилан ва хӀалалаб мухь щолеб хӀалтӀудалъун нужерго магӀишат гьабейиланги малъулеб буго.

1 бетӀер



Саламалъул рагӀаби

11Нилъер Эмен – Аллагьасде ва ТӀадегӀанав ГӀиса МасихӀиде иман лъуразул Фессалоникаялда бугеб агьлуялде Павелил, Силал ва Тимофейил салам буго. Баркат лъеги нужеда!+




«ДугӀадулъ нужги рехсон, Аллагьасе рецц гьабула»

2Нужеде баркат рещтӀаралъухъ Аллагьасе рецц гьабула нижеца кидаго, нижерго дугӀадулъ нужги рехсола+.
3Нилъер Эмен – Аллагьасе дугӀа гьабулаго нижеда кӀочон толаро божи-иманалъ нуж захӀмат баччизе тӀамулел рукӀинги, рекӀелъ рокьигун хӀалтӀулел рукӀинги ва нилъер ТӀадегӀанав ГӀиса МасихӀиде хьул лъеялъ нужелъ сабру бижун букӀинги.
4-5Нижер Рохалил хабар, рагӀабаздалъун гуребги, Илагьияб РухӀалъул хӀалкӀолъиялдалъунги нужехъе щведал ва гьеб кинабго хӀакъаб-кьучӀаб бугелъул, нижеда лъала, вацал, Аллагьасе нуж рокьулеллъиги гьес нуж тӀаса рищун рукӀинги. Нужеда лъала нужее лъикӀлъиялъе ниж гьенир кин хӀалтӀаралали++.
6Нижедаса ва ТӀадегӀанасдаса мисал босун хьвадана нуж. ГӀемер гӀазаб-гӀакъуба бихьаниги, Илагьияб РухӀалдаса рохун къабул гьабуна нужеца нижер рагӀи+.
7Нужгоги мисаллъун лъугьана Македониялда ва Ахаялда ругел киналго иман лъуразе.
8Македониялда ва Ахаялда гуребги, киса-кибего нужедасан тӀибитӀана ТӀадегӀанасул хӀакъалъулъ хабар, гьединго тӀибитӀана Аллагьасде нужер иманалъул хӀакъалъулъ хабарги. Гьединлъидал нужер рахъалъ лъиданиги щибниги бицине кколаро нижеца.
9ГӀадамаз жидецаго бицуна нижеда гьениб нужеца нижее гьабураб гьоболлъиялъулги, гьересиаллагьзабазул сураталги нахъе рехун, нуж Бичасде руссиналъулги, ЧӀагояв ва ХӀакъав Аллагьасе гьабулеб нужер гӀибадаталъулги,+
10хваралъуса вахъинавурав гьесул Вас, къиямасеб къоялъ Аллагьасул цциналдаса нилъ хвасар гьарулев ГӀиса вачӀиналъухъ нуж ралагьун чӀун рукӀиналъулги+.


2 бетӀер





Павелги фессалоникиялги

21Нужедаго лъала, вацал, ниж гьенире рачӀин гӀадада ккечӀеблъи.
2Гьенире рачӀиналде Филиппиялда нижее кьураб гӀазабги гьабураб инжитлъиги лъала нужеда, бугониги гьениб кутакаб дандечӀейги къинабун, нижеца иман лъурав Аллагьас нижер ракӀал къвакӀизаруна, гьесдасан бачӀараб Рохалил хабар нужееги бицине букӀине+.
3Нижер рагӀабазулъ я гьереси, я хъублъи, яги рекӀкӀ гьечӀо+.
4Рохалил хабар тӀибитӀизабизе мустахӀикъал гӀадамаллъун Аллагьас ниж рикӀкӀиндалин нижер рагӀаби гьединал ругел. ГӀадамал разилъи гуреб, нижер ракӀазул хӀалбихьулев Аллагь разилъи буго нижер мурад+.
5Гьересияб рецц-бакъалъул рагӀабигун рачӀинчӀо ниж гьенире, ва боцӀи-рикъзиялде хъантӀиги бахчун букӀинчӀо нижер рагӀабазулъ. Гьеб нужедаги лъала, Аллагьги вуго гьелъие нугӀлъун+.
6Нижеца гӀадамаздаса рецц-бакъ тӀалаб гьабичӀо – я нужедаса, яги цогидаздаса+.

7МасихӀил чапарзаби ругилан нужер гьодиде гьир ккезабизе бегьилаан нижеца. Амма каранда хахулеб лъимер бугей эбел гӀадин, цӀакъ хӀеренго хьвадана ниж нужеда гьоркьор.
8Нуж нижее цӀакъ рокьана! Рохалил хабар нужехъе кьей гуребги, нужее гӀоло рухӀ кьезеги разилъилаан ниж. ГьедигӀанги хиралъана нуж нижее+.
9Нужеда ракӀалда батила гьениб нижеда бихьараб захӀмат-гӀакъуба: нужер лъиданиги тӀад раччун рукӀинарилан, къаси-къад чӀечӀого хӀалтӀана нижерго бетӀербахъиялъе ва нужеда Илагьияб Рохалил хабарги лъазабуна+.

10Нужги Аллагьги нугӀзаллъун руго иман лъурал нужедехун нижер букӀараб ракӀбацӀцӀалъиялъеги, ритӀухълъиялъеги, гӀайиб-хатӀа ккезе биччачӀолъиялъеги.
11-12Гьединго нужеда лъала, нуж жиндирго ПарччахӀлъиялъулги машгьурлъиялъулги бутӀа босизе ахӀарав Аллагь разилъиледухъ хьвадейилан, инсуца васасда гӀадин, нужер щивасда нижеца бицараблъи, гьарараблъи, ракӀгьесизабураблъи++.

13Нижеца кидаго Аллагьасе рецц гьабула, нижеца нужеда Аллагьасул рагӀи бицараб мехалъ, гьелъухъ гӀенеккун, нужеца гьеб инсанасулаблъун гуреб, Аллагьасулаблъун къабул гьабидал. Гьединаб бугизеги буго гьеб. Божи-иман букӀиналъин Аллагьасул ишал нужелъ загьирлъулел+.
14Аллагьасде ва ГӀиса МасихӀиде иман лъуразул Ягьудиялда ругел жамагӀатазе ккараб ккана, вацал, нужееги, Ягьудиялъул жугьутӀаз гьезие кьураб гӀадинаб гӀазаб-гӀакъуба кьуна нужееги нужерго халкъалъ+.
15ЖугьутӀаз чӀвана ТӀадегӀанав ГӀисаги аварагзабиги, нижги гьез нахъе гъуна. Аллагьги гьез рази гьавуларо, киналго гӀадамазда дандечӀунги руго гьел!+
16Хвасарлъулеб хабар цогидал халкъазда бицине нижее квекӀен гьабуна жугьутӀаз. Гьелдалъун тӀубанго камиллъана кидаго гьез гьарурал квешлъаби! Ахирги Аллагьасул ццин бахъин рещтӀана гьезде+.




Тимофей Фессалоникаялде витӀула

17Доб мехалъ нужедаса ратӀалъизе ккедал, – нижго рикӀкӀалъаниги, ракӀалда нужгун рукӀиндал, – нуж рихьизе дагьабги цӀикӀкӀун хӀаракат бахъулеб букӀана, вацал, нижеца+.
18Гьединлъидал нужехъе рачӀине къачӀан рукӀана ниж, – дун Павелги чанцӀулго къачӀан вукӀана, – амма илбисалъ квалквал гьабуна нижее+.
19Нилъер ТӀадегӀанав ГӀиса МасихӀ вачӀараб мехалъ, гьесда цебе, нуж гурони, щал нижее кколел нижер хьуллъунги, рохеллъунги ва рецц-бакъалъул тажлъунги+?
20Нуж руго нижер чӀухӀиги рохелги!


3 бетӀер


31Гьединлъидал, нужедаса ратӀалъи хӀехьезе кӀвечӀеб мехалъ, нижеца хӀукму гьабуна, нижгоги Афиниялда чӀун,+
2нужехъе Тимофей витӀизе. Гьев вуго, МасихӀил хӀакъалъулъ Рохалил хабар нижеда цадахъ тӀибитӀизабун, Аллагьасе хъулухъ гьабурав нижер вац. Гьев витӀана нужер ракӀбатизабизе, иман щулалъизабизе,+
3ва гьеб гӀазаб-гӀакъубаялдалъун нужер цонигияв къосунгутӀизе. Нужеда лъала гьеб гӀазаб-гӀакъуба Аллагьас нилъее бихьизабун букӀин+.
4Ниж гьенир ругеб мехалъго нижеца нужеда абун букӀинчӀищ гьеб гӀазаб-гӀакъуба гьечӀого нилъ хутӀиларилан? Гьедин ккараблъиги бихьулеб буго нужеда.
5Гьединлъидалин, ратӀалъи хӀехьезе кӀвечӀого, дица нужехъе Тимофей витӀарав, нужер иман щулаго бугищали лъазе. Илбисалъ нужги къосинарун нижер кинабго хӀаракат гӀадада ккезе бегьилищ?!+

6Гьанже Тимофей тӀадвуссун вачӀана ва гьес лъикӀаб хабар бачӀана нужер иманалъулги рокьиялъулги хӀакъалъулъ. Гьес бицана, лъикӀалдалъун рехсон, ниж ракӀалде щвезарулел ругин нужеца ва, нуж рихьизе нижее бокьун бугеб гӀадин, ниж рихьизе нужги урхъун ругилан+.
7Гьединлъидал, вацал, киналго балагьалги гӀазаб-гӀакъубаги хӀехьон ругел нижер ракӀал гӀодоре риччана, нужер иманалъул бициндал.
8Нижер чӀаголъи бараб буго кьуричӀого нуж ТӀадегӀанасда божун чӀеялда.
9Нужер рахъалъ нилъер Аллагьасе рецц гьабизе ккеларищ, гьесда церелъидал нужеца ниж рохизарурал!
10Къасиги-къадги ракӀ-ракӀалъ гьарула нижеца гьесда нужеда берчӀвазеги ва нужер иманалъулъ камурабги тӀад лъезе рес ккезабеян+.




Павелил гьари-дугӀа

11Нужехъе рачӀунеб нух нижее бацӀцӀад гьабеги нилъер Эмен – Аллагьас ва нилъер ТӀадегӀанав ГӀисаца+.
12Нужеде бугеб нижер рокьиго гӀадин, БетӀергьанас цӀикӀкӀинабеги ва гӀемерлъизабеги цоцаздехунги цогидал киналго гӀадамаздехунги нужер рокьи+.
13БетӀергьанас нужер рекӀее къвакӀи кьеги, киналго вализабигун цадахъ ТӀадегӀанав ГӀиса кӀиабизеги вачӀараб мехалда, нилъер Эмен – Аллагьасда цере рацӀцӀадаллъун ва муъминаллъун рукӀине+.


4 бетӀер





Павелил насихӀатал

41Ахиралдаги, вацал, нижедасан ругьунлъараб къагӀидаялъ, гьанжелъизегӀан хьвадаралго гӀадин, гьанжеялдаса хадурги нуж Аллагь разилъиледухъ дагьалги лъикӀ хьвадейилан ТӀадегӀанав ГӀисал цӀаралдалъун гьарулеб буго нижеца нужеда+.
2Нужеда лъала ТӀадегӀанав ГӀисал амруялдалъун нижеца нужеда малъарабщинаб:
3Аллагьасе бокьун буго нуж рацӀцӀадго хьвадизе,+
4нужер щивав чияс чӀужуялдехун ракӀбацӀцӀалъиги намусги цӀунизе,
5Аллагь лъалареб халкъалъ гӀадин, гьаваялда нахърилълъун, хъахӀбалъи гьабунгутӀизе+.
6Гьеб ишалъулъ диналъул вац гуккизе ва гьесие квешлъи гьабизе бегьуларо. Гьеб киналъухъго Аллагьас тамихӀ-жаза гьабула. Гьелъул хӀакъалъулъ нижеца нужеда гьенибги бицун букӀана ва гьеб тӀубачӀого бегьуларилан лъазабунги букӀана.
7Аллагьас нилъ тӀаса рищана, хъублъиги рехун тун, рацӀцӀадго хьвадизе+.
8Гьедин хьвадиларилан чӀарав чияс инсанасдасан бачӀаралде гуро мугъ рехулеб бугеб, нужеде Илагьияб рухӀ рещтӀинабурав Аллагьасдасан бачӀаралдейин.

9Нужерго диналъул вацал рокьейилан дица нужехъе хъвазе ккеларо, Аллагьас малъун нужеда лъалеб бугелъул нужго цоцазе рокьизе+.
10ТӀолабго Македониялда ругел вацал рокьулелъулха нужее. Дица нужеда гьарулеб буго, вацал, дагьалги цӀикӀкӀун цоцазе рокьейилан.

11Цебеги нижеца нужеда лъазабун букӀараб къагӀидаялъ, нужерго ишги гьабун, гӀодоре риччан ва нужерго квералъ бетӀербахъиги гьабун рукӀине хӀаракат бахъе+.
12Гьебмехалъ цогидал гӀадамазда гьоркьобги къадру-къимат борхила нужер ва лъидениги кколареб магӀишатги букӀина+.




ГӀиса МасихӀ кӀиабизе вачӀараб мехалъ хваразе щиб лъугьине бугеб?

13Хваразул хӀакъалъулъги нужеда бичӀчӀизабичӀого гӀеларо, хваралъуса рахъиналде хьулго гьечӀел цогидал гӀадамалго гӀадин, нужги пашманлъунгутӀизе+.
14ГӀиса хвеялда ва хваралъуса вахъиналда нилъ божулел гӀадин, нилъ божула иманалда хварал гӀадамал Аллагьас гьесда цадахъ жиндихъего рачине рукӀиналдаги+.
15Гьаб нижеца нужеда малъулеб буго ТӀадегӀанасул рагӀуда рекъон: ТӀадегӀанав вачӀинегӀан чӀаго хутӀаниги, хвараздаса цере ккеларо нилъ+.
16Аллагьасул буюрухъги рагӀараб, кӀудияв малаикас гьаракьги гьабураб ва Илагьияб ссурги пураб мехалъ живго ТӀадегӀанав рещтӀина. Ва МасихӀиде иман лъун хварал гӀадамал тӀоцере рахъина тӀаде+.
17Цинги нилъ – чӀаго хутӀаралги гьезда цадахъ Аллагьас накӀкӀазда аскӀоре зобалазде ракӀарила ТӀадегӀанасда дандчӀвазе. Гьедин абадиялъго нилъ ТӀадегӀанасда цадахъ рукӀина+.
18Гьеле гьел рагӀабаздалъун цоцазул ракӀбатизабе нужеца.


5 бетӀер





РорчӀуда чӀа

51Гьеб лъугьине бугеб заманаялъулги болжалалъулги хӀакъалъулъ нужехъе хъвазе ккеларо, вацал+.
2Нужедаго мухӀканго лъалелъул ТӀадегӀанасул къо тохлъукьего – сардилъ цӀогьор гӀадин бачӀунеблъи+.
3Ракълида ругин ва сундулго хӀинкъиги гьечӀин гӀадамаз абулеб мехалъ, чӀужугӀаданалда тохлъукье хӀара чӀвалеб гӀадин, ракӀалдаго гьечӀого хвела гьел, ва щивниги хвасарлъиларо+.

4Нужни, вацал, бецӀлъуда гьечӀелъул, цӀогьор гӀадин бачӀинаро нужехъе гьеб къо+.
5Нуралъ къалъ-къалъизарунги руго нуж киналго, къоялъ гвангъизарунги руго.

Нилъее я сордо гьечӀо, я бецӀлъи гьечӀо+.
6Гьединлъидал, цогидал гӀадамал гӀадин, кьижиларо, рорчӀуда рукӀина, ригьун рукӀина нилъ+.
7Кьижулев чи сардилъин кьижулев, мехтулев чиги сардилъин мехтулев.
8Амма къоялъ гвангъизарун ругелъул, иманалъулги рокьулги къолденги ретӀун, хвасарлъизе рукӀиналде хьулалъул такъияги лъун, ригьун рукӀине риччанте нилъ!+
9Жиндирго ццин нилъеде рещтӀине гурелъул Аллагьас нилъ тӀаса рищун ругел, нилъер ТӀадегӀанав ГӀиса МасихӀидалъун нилъ хвасар гьаризелъидал+.
10Гьев нилъее гӀоло хвана, жив вачӀараб мехалъ хун ратаралги чӀаго ратаралги, жиндаго релълъун чӀаго рукӀине+.
11Гьединлъидал цоцазул ракӀбатизабе ва цоцазе квербакъе. Нужеца гьедин гьабулебги буго.




Ахирисел насихӀатал

12Нужер агьлуялъе имамлъи гьабун ва ТӀадегӀанасул рагӀул вагӀза-насихӀат гьабун захӀмат баччулеб бугезул адаб тогейилан гьарула, вацал, нужеда+.
13Гьез бахъулеб бугеб хӀаракаталъухъ цӀикӀкӀун рокьизе ккола нужее гьел ва гьезул хӀурмат-хъатирги гьабизе ккола. Нужедаго гьоркьор лъикӀ рукӀа!+
14Нижеца нужеда гьарулеб буго, вацал: кӀвахӀалазда рагӀи абе, хӀинкъаразул ракӀбатизабе, загӀипазда квер чӀвай, киназдехунго сабруялда рукӀа+.
15Вореха, нужер цонигияс квешлъи квешлъиялдалъун бецӀизе гурин. Нужеца кидаго хӀаракат бахъе цоцазеги цогидал гӀадамазеги лъикӀлъи гьабизе+.
16Кидаго рази-ракиго рукӀа+.
17Кидаго гьари-дугӀаялда тӀадчӀа+.
18Сундулъго Аллагьасе рецц гьабе. Аллагьасе бокьун буго, гьел амруялги тӀуразарун, МасихӀ ГӀисаде цолъараб гӀумру нужеца гьабизе+.

19Илагьияб РухӀалъул цӀа свине биччаге+.
20Аллагьасул илгьамги нахъчӀваге.
21Киналъулго хӀалбихье, лъикӀабги ккун чӀа+.
22Кинабгоги квешлъиялдаса цӀуне нужго.




Кагътил ахир

23Нилъ ракълиде рачарав Аллагьас тӀубанго рацӀцӀад гьареги нуж, нужер тӀолабго чӀаголъи: рухӀги, напсги, черхги – нилъер ТӀадегӀанав ГӀиса вачӀиналде бацӀцӀадго букӀине+.
24Нуж тӀаса рищарав Аллагьас гьедин гьабизеги гьабила, гьев рагӀи холарев вугелъул+.

25Нижги дугӀадулъ рехсе, вацал+.
26Киналго вацазда, ракӀ-ракӀалъго баун, салам гьабе+.
27Аллагьасул амруялдалъун дица нужеда лъазабулеб буго гьаб кагъат киналго вацазе цӀалейилан+.
28Нилъер ТӀадегӀанав ГӀиса МасихӀил баркат лъеги нужеда!

РИЧӀЧӀИЗЕ ЗАХӀМАТАЛ РАГӀАБАЗЕ БАЯН



Агриппа– Гьерод Агриппал вас. ГӀага-шагарго 53–93 соназда гьев вукӀана Палестинаялъул цо бутӀаялъул кверщелчи. Балагье Гьерод.





Адам– Аллагьас тӀоцеве вижарав инсан. Гьесдасан ва гьесул лъади ХӀавадасан лъугьана дуниялалда киналго гӀадамал. Аллагьасул амру тӀубазабичӀел ва гьелдалъун мунагь гьабурал тӀоцересел гӀадамал ккола Адамги ХӀаваги.





Асия– ГьитӀинаб Азиялда (гьанжесеб Турциялда) букӀараб Рималъул империялъул вилаят.





Ассарий– Рималда хӀалтӀулеб букӀараб гӀисинаб гӀарац, динаралъул 1/16 бутӀа.





Барас– черхалда ругънал лъугьун, инсанасул гьан туризабулеб цӀакъ квешаб ва захӀматаб унти. Барасалъ унтарал гӀадамал хъублъарал чагӀилъун рикӀкӀунаан Мусал къануналъ ва диналъул агьлуялда гъорлъе риччалароан.





Беэлзебул– жундузул бетӀер, илбис.





БилгӀам– Муса аварагасул заманаялда вукӀарав сихӀручи. ЖугьутӀазул тушбабилъун рукӀарал мугӀабиязул парччахӀ Балакица гьесда гьарана, сихӀруги гьабун, жугьутӀал хвезаризе вачӀайилан. Амма мугӀабиязухъе унаго нухда цо хӀикматаб хӀалкӀолъиялдалъун гьев чӀун хутӀана. Малаикас ва живго тӀад рекӀун вукӀараб хӀамица биччачӀо БилгӀамида Аллагь цо вукӀиналда божулеб жугьутӀазул халкъ хвезабизе. Амма хадусеб заманалда жугьутӀазда гьоркьор БилгӀамил хӀакъалъулъ тӀиритӀун рукӀана Аллагьасул диналъул тушман вукӀанин гьевилан харбал.





Бищунго кӀудияв кашиш– Иерусалималъул Мукъадасаб Рукъалъул бищунго кӀудияв кашиш вищулаан цо лъагӀалил болжалалда, ва гьес бетӀерлъи гьабулаан тӀадегӀанаб судалъе.





Бунямин– Якъуб аварагасул вас. Гьесдасан бачӀараб буго жугьутӀазул халкъалъул цо наслу.





Вавилон– гьанжесеб ГӀиракъалъул ракьалда букӀараб некӀсияб шагьар. Нилъер эраялде щвелелде 600 соналъ цебе вавилоналъулаз Ягьудия бахъун букӀана, щущазабун букӀана Иерусалим ва Мукъадасаб Рукъ. Ягьудиялъул гӀемерал гӀадамал 70 соналъ Вавилоналъул пачалихъалда асирлъуда хутӀана. «Инжилалъул» цо-цо бакӀазда «Вавилонлъун» рикӀкӀун буго, кидаялиго вавилоналъулалго гӀадин, батӀи-батӀиял мунагьазулъ къараб халкъалъ яшав гьабулеб букӀараб Рим.





Галилея– ГӀизраил пачалихъалъул севералда букӀараб ракь. ГӀиса МасихӀил заманаялда гьениб яшав гьабулеб букӀана жугьутӀаз ва цогидал халкъаз. Ягьудиялъул гӀадамаз галилеялдасел гӀад-хочӀие гьарулаан, гьел рикӀкӀунароан. Галилеялъул Назарет абураб гьитӀинабго шагьаралда кӀудияв гӀуна ГӀиса МасихӀ.





Гьабил– Адамилги ХӀавалги вас, Къабилил гьитӀинав вац. Къабилица Гьабил чӀвана гьесдехун ккараб жахӀда сабаблъун.





Гьарун– Муса аварагасул кӀудияв вац. НекӀсиял жугьутӀазе амруял Аллагьас Мусахъе кьураб мехалда, Гьарун тӀамуна гьес тӀоцевесев кашишлъун. Къануналъул бихьизабиялда рекъон, Гьарунил наслуялъул рукӀине кколаан киналго кашишзаби.





Гьерод– «Инжилалда» рехсон вуго гьеб цӀар бугев лъабго чи. «Матфейица бицараб Рохалил хабаралда» тӀоцеве рехсарав Гьерод вукӀана Ягьудиялъул парччахӀ. КӀиабизе рехсарав Гьерод Антипа вукӀана Галилеялъул хан (тӀоцевесев Гьеродил вас). «Чапарзабазул ишазда» 12-абилеб бетӀералда рехсарав Гьерод Агриппа вукӀана дов Гьерод Антипал вацасул вас, нилъер эраялъул тӀоцебесеб гӀасруялъул 41-абилеб соналъ Ягьудиялъул хан.





ГӀадамил Лъимер– жугьутӀазул мацӀалда гьелъул магӀна буго «инсан, гӀадан, чи». Даниял аварагасул ТӀехьалда рехсон буго МасихӀ вукӀине вугин ГӀадамил Лъимер. МасихӀ ГӀисацаги жиндирго хӀакъалъулъ абулеб буго жив ГӀадамил Лъимер вугилан.





Давуд– некӀсияб ГӀизраилалъул кӀудияв парччахӀ ва авараг. Гьес яшав гьабуна нилъер эраялде щвелелде анцӀабилеб гӀасруялда, ГӀиса МасихӀ гьавилелде азарго соналъ цебе.





Динар– Рималъул империялда хьвадулеб букӀараб гӀарцуда цӀар. Гьелъул къимат бащалъулаан цо къоялъ хӀалтӀун щолеб мухьалда.





Диниял гӀалимзаби– Мусал къанун рагӀа-ракьанде щун лъалел ва жугьутӀазда гьеб малъулел гӀадамал.





Диргьам– греказул гӀисинаб гӀарац, гӀага-шагарго гьеб бащалъулаан цо динаралда.





Забулон ва Нафталим– Якъуб аварагасул васал. Гьездасан рачӀарал руго ГӀизраилалъул северияб рахъалда, Галилеялъул хӀорил рагӀалда яшав гьабун рукӀарал жугьутӀазул кӀиго наслу.





Забур– 150 динияб кечӀалдасан гӀуцӀараб тӀехь. Гьезул гӀемерисел Давуд аварагас гьарураллъун рикӀкӀуна.





Зина– «Инжилалда» гьаб рагӀи кьун буго рос-лъади цоцазе хилиплъи абураб магӀнаялда.





Ибрагьим– гӀарабиязулги жугьутӀазулги умматалъул бетӀер, Аллагь цо вукӀиналде тӀоцеве кантӀарав авараг, ИсхӀакъ аварагасул эмен.





Илагьияб РухӀ– Аллагьасдасан бачӀунеб гӀадамал битӀараб нухде рачунеб гьел рацӀцӀалъизарулеб къуват. «Инжилалда» «Илагьияб РухӀ» живго Аллагьлъун рикӀкӀун буго.





Иляс– ГӀизраилалъул халкъалде витӀарав ва гьересиаллагьзабазе лагълъи гьабиялде данде къеркьарав кӀудияв авараг. Аллагьас гьев чӀагого зобалазде восана. ЖугьутӀал ралагьун чӀун рукӀана МасихӀ вачӀиналъул хабар бицине гьев ракьалде тӀадвуссиналъухъ.





ИсхӀакъ– жугьутӀазул умматалъул бетӀерлъун рикӀкӀунев авараг. Гьев вукӀана Ибрагьимилги Саратилги вас, ГӀисилги Якъубилги эмен.





Ишая– нилъер эраялде щвелелде анкьабилеб гӀасруялда Ягьудиялда вукӀарав кӀудияв авараг.





Кашиш– Иерусалималъул Мукъадасаб Рокъоб динияб хъулухъ гьабулев чи.





Къабил– Адамилги ХӀавалги цӀикӀкӀарав вас, Гьабилил вац. ЖахӀда ккун гьес жиндирго вац Гьабил чӀвана.





Къайсар– Рималъул парччахӀ, император.





Къанун– балагье: Мусал къанун.





КъотӀи– «Инжилалда» гьеб ккола тӀоцебе НухӀ аварагасулгун, хадуб Ибрагьим аварагасулгун, ахиралдаги, Муса авараг гьоркьов ккун, жугьутӀазул тӀолабго халкъалъулгун Аллагьас гьабураб «НекӀсияб къотӀи». ГӀисаца абулеб буго жиндир хвел кколин Аллагьасдаги гьесде иман лъураб халкъалдаги гьоркьоб «ЦӀияб къотӀиялъул» байбихьилъун.





Легион– Рималда 6000 рагъухъанасдасан гӀуцӀараб бо.





Лепта– бищунго гӀисинаб пахьул гӀарац, динаралъул 1/128 бутӀа.





Лъадалъ ччун рахъи– гьеб букӀана мунагьал чуризе ва кантӀун Аллагьасде руссине гьабулеб динияб гӀадат.





Магъало бакӀарулел чагӀи– Рималъул къайсарасул хазинаялъе халкъалъухъа магъало бакӀаризе тарал гӀадамал, гьединлъидал жугьутӀазе гьел рокьулароан; къайсарасе магъало бакӀариги рикӀкӀунаан хӀакъ батулеб ишлъун.





Мажусиял– гӀемерал «аллагьзабазде» иман лъурал ва Мусал къанун босичӀел гӀадамал.





МасихӀ (Христос)– Аллагьас витӀилин рагӀи кьун букӀарав абадияв ПарччахӀ.





Мукъадасаб рукъ– Иерусалималда букӀараб аслияб динияб рукъ (Храм, Байтулмукъадас). ГӀицӀго гьениб гурони къурбан хъвезе изну букӀинчӀо.





Муса– ГӀизраилалъул цӀакъго кӀудияв авараг. Гьес цевехъанлъи гьабуна Аллагьас ГӀизраилалъул халкъ Мисриялдаса къватӀибе бачунеб мехалда. Аллагьас Мусахъе кьуна Къанун.





Мусал къанун– Муса аварагасде Аллагьас рещтӀарал гӀемерал амруял ва жугьутӀаз чара гьечӀого цӀунизе кколел, гьезул гӀумруялъул киналго рахъал рихьизарулел гӀадатал.





НекӀсияб къотӀи– балагье: КъотӀи.





Ниневия– некӀсияб ва гучаб Ассирия пачалихъалъул тахшагьар. Юнус аварагасул хӀакъалъулъ тӀехьалда бицунеб буго, мунагьаздаса инкар гьабун ва рекӀекълъун, битӀараб нухде руссинчӀони, шагьар щущазабизе бугилан гьелъул халкъалда бицине Аллагьас гьев Ниневиялде витӀанин абун. Юнус аварагасул вагӀзаялъ Ниневиялъул халкъ кантӀизабуна, гьезул шагьарги щущазабичӀого хутӀана.





Пасха– Мисриялда лагълъиялде ккун рукӀарал жугьутӀал, Аллагьасул цӀоб лъун, зулмуялдаса тархъанлъараб заман ракӀалде щвезабун, щибаб соналъ ихдал гьез тӀобитӀулеб кӀудияб байрам.





Пилат Понтий– ГӀиса МасихӀил заманаялда Рималъул императорас Ягьудиялде витӀун вукӀарав сардар.





Рим– Италиялъул шагьар, кӀудияб империялъул тахшагьар. ГӀиса МасихӀил заманаялда гьеб империялде гьоркьоре унаан Средиземнияб ралъдал рагӀаллъабазда рукӀарал гӀемерал улкаби.





Саддукеял– жугьутӀазул бечедал гӀадамазги диниял бутӀрузги гӀуцӀараб цо хасаб мазгьабалъул гӀадамал. Гьез бетӀерлъи гьабулаан диниялги сиясиялги ишазе, тӀадегӀанаб судалда гьоркьорги гӀемерисел гьел рукӀунаан. Мусал къануналде гурони, гьесдаса хадур рахъарал цогидал аварагзабазул ТӀухьдузде иман лъолароан саддукеяз.





Самариял (Самариялъул халкъ)– Ягьудиялдаги Галилеялдаги гьоркьоб букӀараб Самария вилаяталъул гӀадамал. Гьел божулаан Аллагь цо вукӀиналда, амма жугьутӀазул къануналъул цо-цо рихьизариял къабул гьарулароан. Гьеб сабаблъун кӀиябго халкъалъул рагӀи дандеккунгутӀи букӀана, хӀатта цоцазда аскӀор гӀодор чӀун самариявги жугьутӀавги квана-гьекъей мунагьлъун рикӀкӀунаан.





Сарат– Ибрагьим аварагасул лъади. ХерлъизегӀан лъимер гьабичӀого хутӀун йикӀарай гьелъ, Аллагьасул хӀалкӀолъиялдалъун, Ибрагьимие вас – ИсхӀакъ гьавуна.





Сардар– жиндирго кверщаликь ругел вилаятазда Рималъул къайсарас тарав бетӀер.





Синагога– какал разе ва Таврат (Мусаде рещтӀараб тӀехь) цӀализе жугьутӀал данделъулеб рукъ.





Содом ва Гоморра– Аллагьасул ццин бахъун щущазарурал шагьарал. Гьел рукӀана Хвараб ралъдал рагӀалда.





Сулайман– Давуд аварагасул вас, кӀудияв гӀакъил, парччахӀ ва авараг. Иерусалималда Мукъадасаб Рукъ гьес бан букӀана.





Таврат– «НекӀсияб КъотӀиялъул» тӀоцебесеб щуго тӀехь. Тавратилан абула Мусал къануналдаги.





Талант– бацӀцӀадаб гӀарцул 30 кг – 6000 диргьам.





ТӀадегӀанаб суд– Иерусалималъул халкъалда гьоркьоб хӀукму къотӀулеб бищунго кӀудияб идара.





Фарисеял– Мусал къанунги умумузул гӀадатги цӀуниялъе цӀакъго хӀаракат бахъулел гӀадамаздасан Ягьудиялда гӀуцӀараб ва къадру-къимат цӀикӀкӀараб динияб мазгьабалъул гӀадамал.





ХӀава– дуниялалда тӀоцее йижарай чӀужугӀадан, Адамил лъади.





ЦӀияб къотӀи– балагье: КъотӀи.





Чапар– ГӀиса МасихӀил бищунго цересел 12 муридаздасан цояв. Чапарилан абулаан, ГӀисал амруялда рекъон, Рохалил хабар дуниялалда тӀибитӀизабизе тӀаде босарав бокьарав муридасдаги.





Шамат– Мусал къануналда рекъон, шамат къоялъ кинаб букӀаниги хӀалтӀи гьабизе гьукъула. ХӀалхьи-рахӀаталъе ва Аллагьасе тӀагӀаталъе кьураб къо бугилан рикӀкӀуна гьеб жугьутӀаз.





Юсуп– Якъуб аварагасул 12 васазул цояв. Вацаз гьев Мисриялде лагълъун вичана, амма гьенив Аллагьас кӀодо гьавун, тӀолабго Мисриялъул кверщелчилъун вахъана.





Ягьудия– Палестинаялъул югалда букӀараб пачалихъ. Гьелъул тахшагьар кколаан Иерусалим. ГӀиса МасихӀил заманаялда Рималъул кверщаликь букӀана гьеб. ТӀоцебе гьениб яшав гьабун рукӀана Якъубил вас Ягьудал наслуялъул жугьутӀал. Ягьудал наслуялъул вукӀана кӀудияв парччахӀ ва авараг Давудги Давудил кьибилалъул чи ГӀиса МасихӀги.





Якъуб– Ибрагьимил васасул – ИсхӀакъил – вас, ГӀисил вац. Якъубил 12 васасдасан лъугьун рукӀана жугьутӀазул халкъалъул анцӀила кӀиябго наслу.

